
И В А Н О В T A T A У Х С А Й 

Культура вӑхӑт уҫлӑхӗнче куҫнипе мар, 
хӑйӗн пуянлӑхне пухса пынипе малалла каять. 

Д.С. Лихачев 

Ухсай Яккӑвӗн Ҫырнисен пуххин ку томне чӑваш 
халӑхӗн мухтавлӑ ывӑлне К.В.Иванова халалласа, гениллӗ 
поэтӑн пултарулӑхне тӗпчесе, хакласа ҫырнӑ хайлавсем 
кӗнӗ. 

Кам пулнӑ-ха Константин Иванов Ухсайшӑн? Пулта-
рулӑхӗн пуҫламӑшӗнче Ухсай ун ҫине ашшӗне хисепленӗ 
пек хисеплесе, чунӗпе хӑпартланса пӑхнӑ. Каярахпа, кун-
сулён вӑта ҫӗрне ҫитнӗ тӗлелле, — тӑван пиччӗшне е ҫывӑх 
тусне хакланӑ пек. Ватлӑх енне кайсан — ывӑлӗ ҫине пӑхнӑ 
пек, чунне ыраттарса та ҫав вӑхӑтрах унпа мӑнаҫланса. 
Атте лайӑх пӗлнӗ вӑл туйӑма — ашшӗ туйӑмне: манӑн Яша 
ятлӑ пичче пулнӑ-ҫке. Хушса калам: тимлӗ те юратакан 
упӑшка, кӑмӑллӑ атте, чунтан парӑннӑ пичче, хисеплеме 
пӗлекен ывӑл, шанчӑклӑ тус пулнӑ вӑл. Ҫавӑнпа унӑн 
юлташӗ-тусӗсем те нумай пулнӑ — хамӑр халӑхра та, ту-
тарпа вырӑс, пушкӑрт хушшинче те, вёсен чёлхипе калаҫнӑ 
вал пуринпе те. Мана та калатчӗ: «Хӗрӗм, пурнӑҫра тус-
сем пулни питӗ кирлӗ, вӗсемпе эп пуян», — тетчӗ. 

Константин Иванов — Ухсайӑн юратнӑ поэчӗ. Иванов-
па Ухсай ҫинчен нумай ҫырнӑ ӗнтӗ. Ухсай хӑй те Иванов 
ҫинчен тӗпчев ӗҫӗсем сахал мар ҫырса хӑварчӗ. Хамӑн 
очеркра эпӗ авторсен цитатисене ҫеҫ час-часах илсе кӑтар-
тасшӑн, вӗсем ҫырнин содержанине хам сӑмахпа каласа 
парас теместӗп. 

Поэтсем иккӗшӗ те Пушкӑртран, Урал тӑвӗсем хуш
шинче вырнаҫнӑ Слакпуҫ ялӗнчен. Ивановӑн ашшӗ пуян 
ҫынсенчен пӗри пулнӑ. Ҫирӗп кӑмӑллӑскер, нумай пӗлме 
тӑрӑшаканскер, вырӑсла та, тутарла та, пушкӑртла та 
ирӗклӗн калаҫнӑ, хаҫат-журнал ҫырӑнса тӑнӑ. Пуян биб
лиотека пулнӑ унӑн. Калас пулать, вёсен раттинче вӗре-

К.. В. Иванов 

неве хыта хисеплене, поэтан 
аслашшӗ те, чылай тӑванӗ-
пӗтенӗ те хутла пӗлнӗ. Кон
стантин Иванов вара виҫ-
ҫӗмӗш сыпӑкри вӗреннӗ 
ҫын, чӑн-чӑн интеллигент 
темелле. Пӗлӳлӗхпе интел-
лигентлӑх пӗр мар, вӗсене 
уйӑрма пӗлмелле. Пӗлӳлӗх 
кивӗ никӗс ҫинче тытӑнса 
тӑрать, интеллигентлӑх кив-
вине ҫӗнетсе аталанса пы-
рать. 

Ивановпа Ухсай ҫемйи-
сем — ҫывӑх тӑвансем: Ух
сай Ивановӑн виҫҫӗмӗш 
сыпӑк урлӑ шӑллӗ шутла-
нать. «Нарспи» авторе Ух-

сайӑн ашшӗ-амӑшӗпе ҫывӑх хутшӑнса пурӑннӑ. Яла пы-
массерен вӗсем патне кӗрсе тухассине хӑйӗн тивӗҫӗ тесех 
шутланӑ. Унсӑр пуҫне вӑл Кевришпе калаҫса ларма юратнӑ. 
Кевришӗн чӗлхи, вырӑнлӑ та уҫҫӑн сӑмахлани илӗртнӗ 
поэта. Чӑнах та, чӗлхене лайӑх пӗлнӗ Ухсайӑн ашшӗ, лек
сиконе пуян пулнӑ унӑн, хӑйне май пултаруллӑ халапҫӑ 
пулнӑ. Ҫавнашкал чӗлхе ҫинче (Слакпуҫ диалекчӗ тейӗпӗр 
ӑна) никӗсленнӗ те ӗнтӗ чӑвашсен литература чӗлхи. «Нарс
пи» поэмӑна ҫав чӗлхепе ҫырнӑ. 

«Пурнӑҫӗпе пултарулӑхӗн шӑпи поэтшӑн питӗ траге-
диллӗ пулса тухнӑ. Хӑйӗн чи лайӑх произведенийӗсене вӑл 
1906—1908 ҫулсенче ҫырса хӑварнӑ. 1915 ҫулхи пуш уйӑхӗн 
27-мбшӗнче ял масарне тепӗр вил тӑпри хушӑннӑ. Кунта 
туберкулезпа чирлесе вӑхӑтсӑр вилнӗ поэта пытарнӑ. Пы-
тарма пынӑ хресченсене поэтӑн хайлавӗсем пичетленнӗ 
«Чӑваш халапӗсем» кӗнекене валеҫсе панӑ», — тесе ҫырать 
Ухсай. 

Ҫав кӗнеке Ухсай килӗнче те пулнӑ — Ухсайшӑн чӑваш 
поэзи тӗнчине уҫса паракан пӗрремӗш кӗнеке, Ивано-
вӑн — вун саккӑрти поэтӑн хӑй пурӑннӑ чух кун ҫути курнӑ 
пӗртен-пӗр кӗнеки. 

Мбн илсе ҫитернӗ-ши ҫак талантлӑ ҫамрӑка виле шӑтӑкӗ 
умне? Чирӗсӗр пуҫне, тен, ун чухнехи лару-тӑру та хӑй 
витӗмне кӳнӗ — калӑпӑр, ӗмӗтсем пысӑк, анчах пулта-
рулӑх ӗҫӗпе чуна парса тӑрӑшма, калас тенине уҫҫӑн ка-

лама май ҫук. Турӑ панӑ та
ланта ҫӗре чикниех мар-и-
ха ку. Иванов — Кашкӑр 
йӑхӗнчен. Ирӗксӗрех, хӑй 
тӗллӗн, В. Высоцкий юр-
ринчи сӑмахсем аса килеҫ-
ҫӗ: «Кашкӑр сунарӗ пырать, 
сунар пырать... пур енчен те 
ҫавӑрса илчӗҫ...» 

Кӗске пулчӗ поэт кун-
ҫулӗ. Анчах та таврӑнчех вӑл 
тӑван халӑхӗ патне! 

«Константин Васильевич 
Иванов пӗтӗм пурнӑҫне, 
ҫиҫсе тӑракан тивлетлӗ та-
лантне пӗтӗмпех чӑваш ха-
лӑхне панӑ. Вӑл чӑваш ли-
тературине... классика тӳпи-
не ҫӗкленӗ, унӑн сӑпки умӗнче хӑватлӑ юрӑсем юрланӑ, 
хӑйӗн ывӑҫӗ ҫинчен ҫитес ӗмӗрсене, малашлӑха «Нарс-
пи» поэмине вӗҫтернӗ» (Ухсай Яккӑвӗ, 1940). 

Константин Ивановӑн пултарулӑх ӗҫне Ухсай хӑй пур-
нӑҫӗ тӑршшӗпех тӗпченӗ, пропагандӑланӑ, кӗрешнӗ уншӑн. 
Акӑ мӗн ҫырать вал В.В.Дементьев критик, литература 
тӗпчевҫи патне: 

«Хӑвӑр ҫырӑвӑрпа Эсир мана тахҫан пулни-иртнине 
асилме хистерӗр, чӗремре, ватӑлса пыракан чунӑмра 
тӗлӗрнӗ тахҫанхи сурансене хускатрӑр. 

Константинӑн произведенийӗсем пуҫласа Чӗмпӗрте 
Чӑвашсен культурӑпа ҫут ӗҫ центрӗнче пичетленнӗ. Ун хыҫ-
ҫӑн вӗсем тепӗр хут 1918—1919 ҫулсенче ҫапӑнса тухнӑ. 
Шупашкарта вара, чӑвашсен тӗп хулинче, 1935 ҫулта кӑна, 
поэт ҫуралнӑранпа 45 ҫул ҫитнине палӑртнӑ тӗле, кун ҫути 
курнӑ. 

1934 ҫулхи раштавра эпӗ Мускавран Шупашкара тав-
рӑнтӑм, Писательсен союзӗн правлени секретарӗнче 
ӗҫлеме пуҫларӑм та Иванов ятне ҫӗнӗрен чӗртрӗм. Ҫав 
тапхӑртй статьясенчен пӗринче ӑна пысӑк поэт тесе 
ҫеҫ мар, классик тесех каларӑм. Литературӑри чинов-
никсене ку уртарсах ячӗ. Вӗсем мана питӗ хытӑ «тыл-
ласа» илчӗҫ, политика тӗлӗшӗпе тем тӗрлӗ ҫылӑх та 
тунӑ тесе айӑпларӗҫ. Ухсай кулак поэта мухтать тесе 
сас-хура тухрӗ. 

28. Ҫырнисен пуххи, 5 т. 

Манӑн ирӗксӗрех Ӗпхӗве куҫса кайма тиврӗ. Унта, 
Пушкӑрт ӑслӑлӑх институтӗнче, тӗпчев ӗҫӗсем туса пынӑ 
вӑхӑтра поэтӑн Ҫырнисен пуххине хатӗрлесе ҫитертӗм. 
Ӗпхӳре чӑвашла шрифт пулманран Иванов кӗнеки Мус-
кав типографийӗнче пичетленчӗ». 

Вӑл ҫулсенче Константин Иванов произведенийӗсене 
пичетлеме ҫеҫ мар, унӑн ятне асӑнса калаҫма та пысӑк 
хӑюлӑх ҫитермелле пулнӑ. Ухсай вара кӗнеке хатӗрленӗ 
хушӑра «Ивановӑн пичетленмен произведенийӗсем» руб-
рикӑпа поэтӑн халиччен кун ҫути курман хайлавӗсене 
шыраса тупа-тупа умлӑн-хыҫлӑн тӗрлӗ хаҫат-журналта 
кӑларса пынӑ. (Ухсай асӑрхаттарнине пӑхӑр.) Каярахпа 
вӗсене пӗрле пухса 1934 ҫулта уйрӑм кӗнекен кӑларнӑ. Аслӑ 
поэт юбилейӗ тӗлне тухнӑ кӗнеке чӑваш поэзийӗшӗн хаклӑ 
парне пулнӑ*. 

Константин Ивановӑн пичетре кун ҫути курман про-
изведенийӗсене шыранӑ май Ухсай унӑн «Шуйттан чури» 
трагедийӗн пуҫламӑшне тупать. Аслӑ поэт шухӑшне ма-
лалла аталантарса 5 пайлӑ, прологлӑ, эпилоглӑ трагеди 
ҫырать. Произведенире усал вӑйсемпе (выҫкуҫлӑх, 
хапсӑнчӑклӑх) мӗскӗн хура халӑх асапӗсем контрастлӑн 
ӳкерӗннӗ. Ку тема, сӑмах май каласан, халӗ те ҫивӗч те-
мелле. 

Анчах та акӑ мӗнле ҫырать Н.Павлов тӗпчевҫӗ Ухсай 
трагедийӗ пирки: «Ухсай Яккӑвӗн «Шуйттан чури» траге-
дине тишкернӗ май ирӗксӗрех ыйту тухса тӑрать: вырӑн-
лах-ши хальхи совет драминче искусствӑн тахҫанах ки-
велнӗ меслечӗсемпе формисене ҫӗнӗрен чӗртсе тӑратни? 
Ҫак рецензие ҫыраканӑн шучӗпе, паянхи тапхӑрта кив-
вине чӗртни кирлех те мар. Пирӗн вӑхӑтри совет драма-
тургийӗн буржуалла ҫӑткӑнлӑх, усламҫӑлла хапсӑнчӑклӑх 
темисене ҫӗклени кирлех-ши?» 

«Шуйттан чури» трагедире укҫа этемӗн ӑс-тӑнӗпе кӑмӑл 
еккине епле пусмӑрлани ҫинчен каланӑ. «Тӗллев патне 
ҫитес текеншӗн кирек епле меслет те лайӑх» — ҫак прин
цип пуҫ пулса тӑрать ҫӑткӑнлӑх тӗнчинче. Ҫынпа ҫын хуш-
шинчи сывӑ хутшӑнусем арканаҫҫӗ, кӑмӑл-сипет тени 
йӑшса-хавшаса пырать. 

* К.Иванова халалланӑ статьясенче ҫавӑн чухнехи идеологи 
пусӑмӗ хытах палӑрать, мӗншӗн тесен т ӗ н ыйтӑвбсене хускатнӑ 
чухне ҫав вӑхӑтра урӑхла ҫырма та май килмен. Паянхи вулакан 
ҫакна ӑнланасса шанас килет (Ред.). 

«Шуйттан чури» трагедие 1991 ҫулта В.Н.Оринов ре
жиссер Ҫамрӑксен театрӗн сцени ҫине кӑларать. 

«Нарспие» аса илер-ха тата. 
Ку поэмӑна вырӑсла темиҫе хут та куҫарса пӑхнӑ, ан-

чах та ҫав куҫарусем Ухсая ҫырлахтармастчӗҫ, поэма ав-
торне тивӗҫлӗ куҫару кирлӗ ггулни паллӑччӗ. Юлашкинчен 
Константин Иванова, чӑваш поэтне, унӑн ҫиҫсе таракан 
пултарулӑхне Раҫҫей вулаканӗ умне кӑларма май тупӑнчӗ. 

Ухсай Яккӑвӗ В.В.Дементьев патне янӑ ҫыруран: 
«Твардовскипе эпӗ 1938 ҫулхи февраль уйӑхӗнче тӗл 
пултӑм, ӑна гениллӗ ҫамрӑк кун-ҫулӗ ҫинчен каласа патӑм. 
Вӑл питӗ хавхаланса кайрӗ, «Нарспие» вырӑсла куҫарма 
кӑмӑл тунине пӗлтерчӗ. Ҫакӑн ҫинчен эпир иксӗмӗр Чӑваш 
Писателӗсен союзӗн правленине ҫыру ҫырса ятӑмӑр. Ху-
рав пулмарӗ, ырӑ ӗҫ пуҫланаймасӑрах пӑчланчӗ. 1937 ҫул-
та мана халӑх тӑшманӗ тесе ятӑма вараланӑ этемккесемех 
хуҫаланатчӗҫ ун чух Союз правленийӗнче. 

Вӑрҫӑ хыҫҫӑн Твардовский питӗ ӗҫлӗччӗ, пушӑрах вӑхӑт 
тупӑнмарӗ унӑн. Вӑл вара куҫаруҫӑ пулма хӑйӗн ҫывӑх 
тусне — Борис Сергеевич Буштын-Иринина сӗнчӗ. 

Куҫарӑва редакцилеме Твардовские панӑччӗ. Ҫав куҫа-
ру Шупашкарта пӗрремӗш хут пичетленсе тухрӗ. Ива-
новшӑн пынӑ кӗрешӳ историйӗ кӑткӑс. Ҫав кӗрешӳре мана 
Твардовскипе Фадеев пулӑшрӗҫ. 

Ивановпа Твардовский пирки шухӑшличчен малтан 
Л.М.Пеньковскин «Нарспин» пилӗк куҫарӑвӗ» статйине 
вуласа тухӑр-ха («Дружба народов» журнал, тӑваттӑмӗш 
кӗнеке, 1963). 

«Нарспие» Твардовский куҫарнӑ пулсан, ку вӑл Ива-
новшӑн тӗнче литературине кӗме ҫул уҫакан паттӑрла ӗҫ 
пулнӑ пулӗччӗ. Литературӑна ӑнсӑртран пырса лекнӗ усал 
чунлӑ этемккесен, чиновниксен ухмахлӑхне пула ку ӗҫ 
ӑнмарӗ. Ҫав йӗксӗксемех Иванова «кулаксен юрӑҫи» те-
рӗҫ, «буржуалла реакционер» тесе ят кӑларчӗҫ. Мӗн чухлӗ 
инкек курмарӑм-ши эп вӗсене пула — ӑна перопа та ҫыр-
са параяс ҫук, каласа та кӑтартаяс ҫук. Нумайӑшӗ аса 
килет, аса илсен хӑрушӑ пулса каять». 

«Нарспи» куҫарӑвӗпе паллашнӑ хыҫҫӑн Твардовский 
ҫапла пӗтӗмлетӳ тунӑ: «Ман шутпа, «Нарспие» вырӑсла 
питӗ лайӑх куҫарнӑ, оригинала ҫывӑх (йӗркепӗрлӗхпе тан-
лаштарса пӑхсан), куҫаруҫӑ яланхи пекех тӳрӗ кӑмӑлпа, 
поэтла туйӑмпа ӗҫленӗ. 5.7.1947 ҫ. Мускав. А.Твардовский». 

Унтанпа Борис Иринин куҫарнӑ «Нарспи» темиҫе хут 
28* 

та пичетленчӗ. Константин Иванов ячӗ ҫӗршыври ытти 
наци литературисене пуҫаракансемпе пӗр рете тӑчӗ. 

«Нарспие» тӑтӑшах кӑларасси пирки Ухсайпа Твардов
ский каярахпа та шухӑшлама пӑрахман. Акӑ А.Твардов
ский «Библиотека поэта» серипе кӑларакан кӗнекесен ре
дакторе В.Н.Орлов патне янӑ ҫырӑвӗ: 

«Хаклӑ Владимир Николаевич! Чӑваш халӑх поэчӗ Ух
сай Яккӑвӗ мана «Библиотека поэта» редколлегине чӑваш 
литератури классикӗн Константин Ивановӑн кӗнекине 
(«Нарспи» поэма тата сӑвӑсем) кӑларасси пирки ыйту 
тӑратма сӗнет. «Библиотекӑра» тутар поэчӗ Г.Тукай тухрӗ 
те ӗнтб. 

Ум сӑмахӗпе асӑрхаттарусене Ухсай хӑй ҫырма пулчӗ. 
«Нарспин» чи лайӑх куҫарӑвӗ тесе Б.Ирининӑн куҫарӑвне 
шутлаҫҫӗ, хӑй вӑхӑтӗнче ӑна эпӗ редакциленӗччӗ. 

Мана е тӳрех Ухсая хурав пама тӑрӑшӑр-ха — ӗҫ тух-
малла пек-и? 

Эпӗ — кӑларассишӗн. 
Аллӑра чӑмӑртатӑп. А.Твардовский. Мартӑн 2-мӗшӗ, 

1968 ҫ.» 
Ку кӗнекене «Библиотекӑра» кӑларма май килмерӗ. 1969 

ҫулта анне сарӑмсӑр вилчӗ те атте чылай вӑхӑт ниҫта кай-
са кӗрейми пурӑнчӗ. Кӗнеке 1979 ҫулта тин «Советская 
Россия» издательствӑра тухма пултарчӗ. Пухса хатӗрлеке-
нӗ — Ухсай, анчах та унӑн асӑрхаттарӑвӗсем кӗнекене 
кӗмен. Вӗсене ҫак томра автор варианчӗпе вырӑсла пичет-
летпӗр. 

1938 ҫултах «Нарспие» сцена ҫине кӑларас тӗллевпе 
Ухсай инсценировка хатӗрленӗ пулнӑ. 1940 ҫулта кун пирки 
тивӗҫлӗ договор та ҫырнӑ. Тӑван ҫӗршывӑн аслӑ вӑрҫи пуҫ-
лансан ӗҫ чарӑнса ларнӑ. Тепӗр ҫирӗм ҫултан кӑна Ухсай 
хӑйӗн пьесине театра сӗнет. Ку вал эпир яланхи пек ӑнлан-
ма хӑнӑхнӑ инсценировка пулман. «Пысӑк калӑпӑшлӑскер 
(машинкӑпа ҫапнӑ 165 страница — икӗ пьеса чухлӗ), со-
держанийӗпе пачах оригиналлӑ, — тесе ҫырать ун пирки 
Ф.А.Романова хӑйӗн «Нарспи» поэмӑн сцена историйӗ» 
статйинче. — К.В.Иванов поэмин никӗсӗ ҫинче Яков Гав
рилович хӑйне уйрӑм произведени ҫырнӑ» (Творческое 
наследие Иванова. Чебоксары, 1990). 

Ухсайӑн «Нарспи» пьесине Чӑваш академи драма театре 
1978/79 ҫул сезонӗнче кӑтартнӑ. Пьесӑна лартаканӗ — 
Л.Н.Родионов режиссер. 

1959 ҫулхи майӑн 15-мӗшӗнче «Советская Чувашия» 

хаҫатра В.Пименов критикӑн «Кӗскен ҫӗнӗ драматурги 
ҫинчен» статйи пичетленнӗ. Акӑ мбн ҫырнӑ унта «Нарс
пи» ҫинчен: 

«Анчах пӗр пьеса кӑна жанр паллисене туллин катар-
тать — ку вал Ухсайӑн «Нарспи» трагедийӗ. Прологран 
пуҫласа — «Кантӑр варӗнче» ятлӑ картинӑран — пьеса 
вӗҫне ҫитиех, чӑваш хӗрӗн пурнӑҫӗ трагедилле татӑличче-
нех, авторӑн тӗп шухӑшӗ хумхануллӑн та вӑйлӑн тапса 
тӑрать: пурнӑҫ хӑй йӗрӗпех пырать... Ҫутӑ кун ҫитетех. Пур-
нӑҫ савӑнӑҫӗн, ырра шаннин сывлӑшӗ варкӑшать чӑваш 
хӗрӗн синкерлӗ шӑпи ҫинчен калакан ҫак ытла та ку-
лянчӑклӑ произведенире. Вилӗм ҫак хӗршӗн — тӗрӗс мар 
йӗркеленнӗ обществӑран уйрӑлни, ҫав вӑхӑтрах — ҫут ҫан-
талӑкпа, савнӑ Сетнер чунӗпе пӗрлешни. Акӑ вӑл чӑн-чӑн 
пьеса, ӑна сцена ҫине кӑларас тесе театрӑн тахҫанах ӗҫле-
мелле пулнӑ. 

Ёлӗкхи пурнӑҫ тискерлӗхӗ ырӑ чунлӑ ахаль ҫынсене епле 
пусмӑрлани, тӗп туни ҫине автор паянхи ҫивӗч куҫпа 
пӑхать, наци характерӗсене чӑннипех те илемлӗ, ытарлӑ 
чӗлхепе ӳкерсе кӑтартать. 

Ӗҫсем ӑҫта пулса иртни, пьесӑн пӗтӗм сывлӑшӗ — 
йӑлтах наци сӑн-сӑпатне палӑртать, ҫакӑ вӑл пьесӑна клас-
сикӑлла драма произведенийӗсен ретне тӑратать. 

Ман шутпа, Р С Ф С Р Писателӗсен союзӗн правленийӗн 
Ухсая пултарулӑхӗ тӗлӗшӗнчен хӑйпе пӗр тан куҫаруҫӑ поэт 
тупса «Нарспи» трагедие сӑнарлӑхпа идеологи енчен ори-
гиналпа пӗр шайра вырӑсла куҫарма ҫине тӑрсах пулӑш-
малла». 

1941 ҫулта Ухсай К.Ивановпа И.Яковлев ҫинчен ҫырнӑ 
«Хура элчел» сӑвӑллӑ трагеди пичетлесе кӑларать. Кри-
тиксем ку пьесӑна хытӑ тиркерӗҫ (тӗслӗхрен, Н.Даниловӑн 
«Чӑваш коммуни» хаҫатра 1941 ҫулхи майӑн 23-мӗшӗнче 
тухнӑ статйи). Б.Бассаргин та хӑйӗн «Яков Ухсай» кӗне-
кинче поэт ку пьесӑра чӑнлӑхран пӑрӑннӑ тесе тиркешет: 
«Юратнӑ поэтӑн сӑнарне чӗртсе тӑратнӑ май Ухсай К.Ива
новпа И.Яковлев хушшинчи ҫыхӑнӑва ытлашши субъек-
тивлӑ уҫса кӑтартать. Ҫак субъективлӑх, чи малтан, тӑван 
халӑха ҫутта кӑларас тӗлӗшпе нумай-нумай ӗҫленӗ Яков
лева прогрессивлӑ деятель пек мар, халӑхран тухакан та-
лантсене ним шелсӗр пӑвса та лапчӑтса таракан хаяр ге
ний пек ӳкерсе панинче курӑнать». 

«Хура элчел» трагеди вал Иванов трагедийӗ ҫеҫ мар, 
Яковлев трагедийӗ те. Ухсая хӑйне те, «Хура элчеле» те 

мӗнле хакланине тӗрӗс ӑнланас тесе чӑваш халӑхӗн асаплӑ 
кун-ҫулӗ ҫине пӑхса илер-ха. 

1552 ҫулта Хаяр Иван ҫарӗсем Хусан ханлӑхне пӑхӑн-
тарнӑ хыҫҫӑн ҫӗнсе илнӗ ҫӗр ҫинчи халӑхсене вӑйпах хри
стиан тӗнне йышӑнтарасси патша йӗркин тӗп тӗллевӗ пулса 
тӑрать. XVI ӗмӗр ҫурринчен пуҫласа тӑсӑлать ҫак тапхӑр... 

Акӑлчан ҫулҫӳревҫи Пр.Томас Атӑл тӑрӑхӗнче пулса 
курнӑ хыҫҫӑн хӑйӗн этнографилле хайлавӗнче ҫапла 
ҫырать: «Чӑваш тӗнӗ сӗм аваллӑхранах килни паллӑ». 

К.Голубинский X IX ӗмӗр ҫурринче асӑрхани те инте-
реслӗ: «Чӑвашсен тӗн ӑнланӑвӗнче, йӑли-йӗркинче хрис
тиан тӗнне, мусульман тӗнне, хӑйсен нумай туррисене 
ӗненни пӗтӗмпех пӗрлешсе кайнӑ, ҫав вӑхӑтрах вӗсем пӗр-
пӗринчен пачах расна». 

А.Фукс: «Пӗлетӗн-и, мӗн чухлӗ тӑрӑшрӑм эпӗ чӑваш-
сем Турра мӗнле ӑнланни-йышӑннине ӑнкарас тесе, ан-
чах ниепле те ӗҫ тухмарӗ. Грексемпе римлянсем пек, вӗсем 
нумай турӑллӑ. Чӑвашсем хӑйне уйрӑм тӗн шутласа кӑларнӑ, 
тем^тесен те вёсен тӗнӗ питӗ авалхи». 

Ӑслӑлӑх ӗҫӗсемпе паллашсан чӑвашсен тӗн ӗненӗвне 
ку таранччен те вӗҫне ҫити тӗпчесе пӗтерменни курӑ-
нать. 

Чӑвашсен ӑсӗпе сӑпайлӑхӗ савӑнтарса тӗлӗнтерет тата. 
Акӑ мӗнле ҫырать Н.В.Никольский: «Чӑвашсем нихӑҫан 
та ытти халӑхсен тӗнӗсене хирӗҫ пулман, вӗсене пӗр-
пӗринчен уйӑрса ни ырламан, ни хурламан. «Турӑ 77 чӗлхе, 
77 ӗненӳ тунӑ, вӗсем пурте пӗр тан», — тет чӑваш». 

Чӑвашсем ытти халӑхсемпе хутшӑннӑ чух хӑйсене пар-
хатарлӑн, чыслӑн тытаҫҫӗ, урӑх ҫӗршывсемпе эпохӑсен 
культурине хисеплеҫҫӗ, унсӑрӑн вӗсен хӑйсен культури те 
аяларахри шайра пулмалла. 

Ӗненме чарас, ҫыннӑн ӗненӗвне туртса илес тени вӑл 
унӑн чунне илес тенипе пӗрех. 

Чӑвашсем — авалхи халӑх, ҫамрӑк халӑх ҫеҫ агрессивлӑ. 
Ҫын пекех: ҫын традицисене тытса-упраса пурӑнакан 
ҫемьерен ггулсан — хуҫалӑхне те йӗркеллӗ тытать, тра-
дицисем йӗркеленсе, ҫирӗпленсе ҫитмен ҫемьерен пул-
сан — ӗҫет, чупать, вӑрлать, вӗлерет, кӳршӗ-арша хӑрат-
са пурӑнать. Ашшӗ-амӑшӗ мӗнле — ывӑлӗ-хӗрӗ те ҫапла 
теҫҫӗ мар-и? 

XVIII ӗмӗрти чӑваш хресченӗсем урӑх тӗне ӗненекен-
сене хӑйсен туррисем ҫинчен нимӗн те пӗлтересшӗн пул
ман. «Чӑвашран мӗн те пулин ыйтса пӗлессинчен вут чу-

лӗнчен ҫу чӑмӑртаса кӑларасси ҫӑмӑлтарах», — тесе ҫырнӑ 
И.И.Лепехин академик 1768—1769 ҫулсенче Раҫҫей тӑрӑх 
ҫул ҫӳренӗ хыҫҫӑн. 

Хӑйсем ҫинчен пӗлес текенсене хресченсем тӗрӗссипе 
каласси ҫинчен мар, калани чиновниксемшӗн кӳренмел-
ле ан пултӑр та хӑйсемшӗн сиенсӗр пултӑр тесе шутланӑ. 
«Пӗлмен — пӗр сӑмах, пӗлсен — ҫӗр сӑмах» — час-час 
ҫак каларӑша тӗпе хурса калаҫнӑ вӗсем. 

Чӑвашсем вырӑс влаҫӗсене хӑйсен Раҫҫейпе пӗрлешич-
ченхи кун-ҫулӗ пирки ытлах пӗлтерес темен пулмалла. 
«Ҫавӑнпа анкетӑсенче чӑнлӑхпа килбшсе тӑман хуравсем 
пур. Калӑпӑр, чӑвашсем Раҫҫей составне кӗриччен камсе-
не пӑхӑнса пурӑннине пӗлмеҫҫӗ пулать. Ҫав вӑхӑтрах вӗсен 
Ылтӑн Уртапа Хусан ханлӑхӗ тапхӑрӗнчен юлнӑ халап са-
хал мар. Чӗмпӗр уесне хӑҫан килнине те астумаҫҫӗ иккен — 
килсе вырнаҫнӑранпа вара темиҫе теҫетке ҫул анчах иртнӗ. 
Хӗрарӑм тумне илемлетекен тенкӗсем те авалхисем мар-
мӗн — вӗсем ытларах чух авалхисем; чӑвашсен пӗр юрӑ 
кӑна та, туйӗсем те ҫирӗп йӗркепе иртмеҫҫӗ имӗш — вӗсем 
пин-пин юрӑ пӗлеҫҫӗ, туйӗсем те кӑткӑс йӑла-йӗркепе 
эрнешер тӑсӑлса иртеҫҫӗ, вӗсенче матриархат палли те, 
патриархат палли те пур; чӑвашӑн сӑмах вӗҫҫӗн пыракан 
саккунсем ҫук имӗш — халӑхӑн нумай енлӗ аталаннӑ «пра-
васем» пирки ҫирӗп ӑнлану пулнӑ. Мӗн тума юранӑ, мӗн 
тума юраман т.ыт.те — вӑл йӑлтах пӗлнӗ; чӑвашсем ҫан-
талӑк палӑрӑмӗсене пӗлмен тени те тӗрӗс мар — Атӑл 
тӑрӑхӗнчи ытти халӑхсем хушшинче ҫанталӑк мӗнле пу-
лассине чӑвашсем чухлӗ нихӑш халӑх та пӗлмен. Чӑваш-
сен авалхи тӗнӗнче хаяр е ырӑ турӑсем пулман, вӗсем ҫут 
ҫанталӑк вӑйӗсене (хӗвеле, ҫумӑра, силе т.ыт.те) хисеп-
лемен, пӗртен-пӗр кӗлӗ кӑна пулнӑ, чир-чӗртен сывата-
кан вӗрӳ-суру, тухату, вӗре ҫӗлен ҫинчен калакан халап-
сем пулман тенипе те килӗшме ҫук», — ҫирӗплетет паллӑ 
тӗпчевҫӗ В.Д.Димитриев. 

Курбский князь чӑвашсем ҫинчен ҫапла ҫырса хӑварнӑ: 
«Чӑвашсем пурӑнакан ҫӗрте хаклӑ сӑсар, пакша тата ытти 
тӗрлӗ вӑрман чӗр чунӗ ӗрчет. Ҫут ҫанталӑк паракан парне-
не пӗтернипе чӑваш ҫапах та ҫырлахса лармасть. Вӑл кил-
те те выльӑх-чӗрлӗх тытать: лаша, ӗне, сурӑх, качака, сыс-
на нумай усрать». 

«Мӗнпур ӗҫсенчен ытларах чӑваш ҫӗр ӗҫӗпе пурӑнать. 
«Ҫӗр ӗҫне тумасан тата мӗнле пурӑнмалла», — тет чӑваш. — 
Чӑвашсем ҫӗр ӗҫӗнче ӑслӑ, тимлӗ пулнине, ӗҫ йӗркине 



440 Иванов mama Ухсай 

питб лайӑх пблнине палӑртать В.А.Сбоев этнограф. — 
Вӗсенчен нихӑшӗн те тенӗ пекех тыр-пула хиртен пуҫтар-
са кӗртменни, авӑна леҫсе вӑхӑтра ҫапманни пулмасть. Ку 
тӗлӗшпе вӗсем вырӑс хресченӗсенчен ирттереҫҫӗ. Вырӑс-
сем хӑйсем" те тунмаҫҫӗ кун пирки. 

Чӑвашсем ҫанталӑк хӑҫан. лайӑх е начар пулассине 
тӗлӗнмелле тӗрӗс пӗлеҫҫӗ, ҫавӑнпа тыр-пула хӑҫан акса, 
пуҫтарса кӗртмеллине тӗрӗс палӑртаҫҫӗ». 

«Акӑ мӗн асӑрхарӑм эпӗ ку халӑхра, — тет Товий Ке-
нигсфельд ҫулҫӳревҫӗ (1740). — Чӑвашсем ытларах чухне 
самай ҫӳллӗ те ҫирӗп хул-ҫурӑмлӑ, хура ҫӳҫлӗ, ҫӳҫне хыр-
сах кастарнӑ. Тумтирӗ вӗсен акӑлчансеннине ҫывӑх, ҫурӑм 
хыҫӗнче ҫакӑнса тӑракан хӗрлӗпе тыттарнӑ сарлака пи-
ҫиххипе. Хӗрарӑмсен кулленхи тумӗ — сарлака вӑрӑм кӗпе. 
Пуҫӗнче — тенкӗсемпе илемлетнӗ калпак, ун ҫийӗн — 
пӗркенчӗк, тӑрринче — пурлӑх нумаййине пӗлтерекен 
мӑйрака пекки. Пиҫиххине вӗсем кӗленче шӑрҫасемпе 
илемлетнӗ ярапаллӑ тунӑ, яраписем ҫурӑм хыҫӗнче. Хбра-
рӑмсем хушшинче питӗ илемлисем, калаҫма хавассисем, 
чечен пит-куҫлӑ та ҫинҫе пилӗклисем тӗл пулаҫҫӗ. 

Чӑвашсем самаях типтерлӗ, хӗрарӑмӗсем вӑр-вар, ҫирӗп 
кӗлеткеллӗ, ҫавӑнпа вӗсем сӗм ватӑличченех пурӑнаҫҫӗ». [...] 

«Т.Кенигсфельд дневникӗнчен илнӗ сыпӑксем чӑваш 
халӑхӗн историйӗпе этнографийӗ тӗлӗшӗнчен ҫав тери 
пысӑк пӗлтерӗшлӗ. Вӗсенче чӑвашсен темиҫе ӗмӗр каял-
лахи пурнӑҫне тӗплӗн ӳкерсе кӑтартнӑ. Ку — пӗрремӗшӗ, 
иккбмбшб — XVII—XIX ёмбрсенче ҫырса кӑтартнисенчен 
вӗсем объективлӑхпа, тенденцилле маррипе, чӑвашсем 
ҫине ырӑ кӑмӑллӑн пӑхнипе уйрӑлса тӑраҫҫӗ», — тесе па-
лӑртать В.Д.Димитриев историк. 

Акӑ мбнле ҫырать тата Г.Аноров: «...Ҫурчб-йӗрӗ вёсен 
[чӑвашсен] пӑхма илемлех мар, анчах илем вал хула вал-
ли кирлбрех, ял ҫыннишбн хӑтлӑх пултӑр. Чӑвашӑн пурте 
юнашар, ал айбнче темелле: ҫурчб, йӗтемб, кблечбсем, 
сухаланӑ ҫӗрӗ те вырӑссенни пек таҫта 15 ҫухрӑмра мар, 
вӑрманб ҫывӑх, тырри-пулли те пристаньсене илсе тухса 
икб тбп хулана сутмалӑх юлать, чухӑнсем весен хушшин
че ҫукпа пбрех». 

Ҫырулӑх та пулнӑ чӑвашсен, анчах та «чӑваш кбнекине 
хӑмӑр бне ҫисе янӑ». Ҫак каларӑшра истори чӑнлӑхб пурах. 
Т.Кенигсфельд та чӑваш масарбсем ҫинче ҫыруллӑ чул 
плитасем пуррине палӑртать. Атте мана ҫавӑн пек палӑк-
сене хӑй куҫбпе курнине каласа панӑччб. 

Авалхи халӑхсен культурисем пурте ҫӗр ӗҫлекенрен 
пуҫланнӑ. Халӑх сӑмахлӑхӗ те, ӗҫ йӗрки те, пӗр-пӗринпе 
хутшӑнас йӑла та. Хресчен культури ҫапла пӗтӗм наци 
культурине кӗрет. Мӗн чухлӗ наци, ҫавӑн чухлӗ культура. 

Патша правительствипе чиркӳ ирӗксӗрлесе христиан 
тӗнне йышӑнтарнине чӑвашсем ҫине тӑрсах хирӗҫленӗ. 
Ҫак хирӗҫлев 1773—1775 ҫулсенчи хресчен вӑрҫинче яр 
уҫҫӑн палӑрать. Ун чухне нумай чиркӳсене ҫӗмӗрнӗ, свя-
щенниксене те нумай вӗлерсе пӗтернӗ. 

Христианство пурӗ пӗрех сарӑлать, киреметсене ҫун-
тараҫҫӗ, чӑвашсен авалхи тӗнне — унӑн философине 
пӗтерсе пыраҫҫӗ. Христианство чӑвашсемшӗн ют пулнӑ, 
вӑл халӑха ҫав вӑхӑтра ним те паман. Хӑйсен тӗнне пӗтер-
се пыни чӑвашсен нумай енлӗ культурине, йӑли-йӗркине 
пӗтерниех пулнӑ. Чӑвашсем ҫут ҫанталӑк пулӑмӗсене: ҫӗре, 
шыва, тӳпене — пуҫҫапнӑ, ҫут ҫанталӑкпа килӗштерсе 
пурӑннӑ. Вӗсем хӑйсем те ҫут ҫанталӑк пайӗ-ҫке. Ҫавӑнпа 
вӗсем ҫанталӑк мӗнле пулассине малтанах пӗлсе тӑнӑ, ҫӗр 
ӗҫне тума та, выльӑх-чӗрлӗх пӑхса усрама та лайӑх пӗлнӗ. 
Ҫут ҫанталӑк тӗнӗ вӗсене пурӑнма пулӑшнӑ. 

Чӑваш халӑхӗн культури пуян, нумай енлӗ пулнине па-
лӑртать наука ӗҫченӗ Т.Л.Таймасов. 

Ҫакӑн пек халӑхран тухнӑ Константин Васильевич 
Иванов. Вёсен аслашшёсене Елизавета Петровна патшара 
ларнӑ чухнех Ишек чиркӗвне ҫунтарса янӑшӑн Чӑваш ҫӗ-
рӗнчен хӑваласа янӑ. 

Иванов — чӑннипех наци поэчӗ. Унӑн пултарулӑхӗ 
чӑваш пурнӑҫӗнчен, ӗҫӗ-хӗлӗнчен вӑй илсе паркаланнӑ. 
Унӑн произведенийӗсенче чӑвашсен авалхи ҫут ҫанталӑк 
тӗнӗ тӗп вырӑнта тӑрать. 

«Нарспи» хӑҫан, мӗнле пичетленнине пӗлетпӗр ӗнтӗ. 
Цензурӑпа миссионерсенчен сыхланса «Чӑваш халапӗсем» 
кӗнекене кӗртнӗ произведенисене пурне те халӑх сӑмахлӑхӗ 
тесе палӑртнӑ. Титул листин тепӗр енче вӗсене Ӗпхӳ 
кӗпӗрнинчи Пелепей уес ҫынни К.Иванов пухса хатӗр-
ленӗ тенӗ. 

Йывӑр пулнӑ ун чухне кӗнеке кӑларасси. Раҫҫейре вак 
халӑхсене хаҫат-журнал кӑларма, шкулсенче тӑван чӗлхе-
пе вӗрентме чарнӑ, наци культурине путарса пынӑ, вырӑс 
мар халӑхсене вӑйпах «вырӑслатас» политика пуҫ пулса 
тӑнӑ. Чӗмпӗрте те, Пелепейре те ҫаплах пулнӑ. 

«1902 ҫулхи кӗркунне Иванова ашшӗ-амӑшӗ Пелепей-
ри хула училищине вӗренме ярать, анчах та унта вал 

ҫулталӑк кӑна вӗренет. Шкулти нацисен хирӗҫӳлӗхӗ ача-
на пусмӑрласа тӑнине пула ӑна киле тавӑраҫҫӗ», — тет 
Ухсай. 

Ҫакӑ ҫутӑ тӗнчере 
Вӑйли ҫук та этемрен: 
Шывсем ҫинче, ҫӗр ҫинче 
Хуҫа пулса вӑл тӑрать, — 

тет Иванов «Нарспире». Чӑннипех наци поэчӗ пулнӑскер, 
вӑл амӑш сӗчӗпех кӗрекен халӑх тӗнӗпе пурӑннӑ. «Вӑйли 
ҫук та этемрен» — кун пек шухӑша христианин калама 
пултарайман. Христианин вал — турӑ чури. Нарспи те хрис
тианка мар. 

И.Я.Яковлев, Н.И.Ильминский вӗренекенӗ, тӑван ха-
лӑха ҫутта кӑларассишӗн пӗтӗм пурнӑҫне панӑскер, хрис
тиан тӗнӗ ҫут ӗҫ никӗсӗ тесе шутланӑ. Иванов ку шухӑшпа 
килӗшмен, эппин, хӑш-пӗр чӑваш писателӗсем пек, Ива
нов пӗтӗмпех Яковлев хыҫҫӑн кайнӑ тесе ҫирӗплетни тӗрӗс 
мар. «Константин Иванова, революционер-демократ 
туйӑмӗллӗ поэта, Яковлев тек хавхалантарма пултарай
ман», — тет Ухсай. 

1907 ҫулхи пуш уйӑхӗн 5(18)-мӗшӗнче И.Яковлев 
шкулӗн ачисем, вёсен хушшинче К.Иванов та, Иван Яков
левич Яковлев ячӗпе петици ҫыраҫҫӗ. Петицире Д.И.Ко-
чуров преподаватель чӑваш ачисем сине йёрёнсе пахни, 
вӗсенчен тӑрӑхлани, тӳрккеслӗхӗ пирки каланӑ. Ҫав 
пӑлхавлӑ кунсенче К.Иванов 1905—1907 ҫулсенчи рево-
люцилле событисемпе хавхаланса чӑваш марсельезине 
ҫырать. Ҫакӑн пек протестленишён тата политикӑлла ми-
тингсене хутшӑннӑшӑн вӗрентӳ округӗн йышӑнӑвӗпе 
К.Иванов вӗренекен класа салатса яраҫҫӗ, ҫапла вара 37 
вӗренекен вёренӳ прависӗр юлаҫҫӗ. 

Ҫав йывӑр ҫулсенче Раҫҫейри учительсем хатӗрлекен 
чӑваш шкулӗ реакционерсемшӗн куҫа шур илни пекех 
юлнӑ. Чӗмпӗрпе Хусан хаҫачӗсем шкул ҫинчен тӗрлӗ элек 
сараҫҫӗ, реакционер-журналистсем чӑвашсем хушшинче 
вӗренӳ ӗҫӗ сарӑлса пынине пӗтӗм Атӑл тӑрӑхне ҫум курӑкӗ 
пусса илнӗ пек кураҫҫӗ. 

Ҫав ҫулсенче, реакци тапӑнӑвӗ ҫивӗчленнӗ вӑхӑтра, 
Яковлев тӗн литературине ытларах вӗрентме вӑй хурать. 

В.А.Сбоев калашле, чӑнах та, христиан тӗнне йышӑн-
тара-йышӑнтара чӑвашсене пӗтӗмпех вырӑса кӑларма пул-
тарнӑ. 

Чӗмпӗр архиепископе Анатолий чӑваш чӗлхине манма 
чӗннӗ. 1838 ҫулхи декабрей 20-мӗшӗнче Синода тӑратнӑ 
отчетра вал ҫапла ҫырать: «Чӑвашсене тӑван чӗлхи мӑнаҫ-
лантарать, хӑй тӗллӗнлӗх пирки ӗмӗтлентерет, ҫавна май 
хӑйсен йӑли-йӗркисене, хӑйсен йӑнӑшӗсене малалла тӑс-
ма хистет, вӑл чӗлхене, калаҫма чарса, пӗчӗккӗн пӗтер-
сех хумалла, сарма та, илемлетме те юрамасть». 

Яковлев йывӑр лару-тӑрӑва кӗрсе ӳкет. Шкула ҫӑлса 
хӑварас ӗмӗтпе вӑл чиновниксен кӑмӑлне кайман вӗрене-
кенсене шкултан кӑларса ярать. 

«1909 ҫулта Иванов Чӗмпӗрти питӗ культурӑллӑ ҫын 
Н.В.Скороходов пулӑшнипе халӑх учителе ята илме экза
мен тытать», — ҫырать Ухсай. 

«Пӑлхавҫӑсем» тавра ҫӗкленнӗ шӑв-шав лӑплансан 
Яковлев Иванова шкула тавӑрать те чӑвашла куҫару ӗҫне 
явӑҫтарать. Иванов чӑвашла вӗренӳ кӗнекисене редак-
цилет, Н.Огарев, А.Кольцов, Н.Некрасов, А.Майков, 
К.Ушинский, Л.Толстой произведенийӗсене куҫарать. 

Яковлев Иванова Библи куҫарма сӗнет. Вал чӑвашсе-
не Христос вӗрентӗвбпе паллаштарассине питӗ пысӑк 
пӗлтерӗшлӗ тесе шутланӑ, ҫавӑнпа Библипе ытти тӗн кӗне-
кисене куҫарма нумай вӗренекене явӑҫтарнӑ. 

Иванов «Соломон юррисен юррине» куҫарать те чарӑ-
нать, вырӑс литератури ҫине куҫса М.Ю.Лермонтовӑн 
«Иван ӗмпӳпе ҫамрӑк сыхлавҫӑ тата сатур Калашник хуҫа 
ҫинчен хунӑ юррине» куҫарать. 

«Куҫарура Иванов кӗртнӗ хӑш-пӗр ылмаш сӑмахсем ин-
тереслӗ, — тесе ҫырать Ухсай. — Сӑмахран, Кирибеевич 

И разделяет по себе злы татаровья 
К о н я доброго, саблю острую 
И седельце бранное, черкасское 

тенине ҫапла куҫарнӑ: 
Курайман тӑшмансем уйӑрса илӗҫ 
Ы р ӑ утӑмпала ҫивчӗ хӗҫӗме, 
Ы р ӑ утӑм ҫинчен йӗнерне хывӗҫ. 

«Злы татаровья» вырӑнне — «курайман тӑшмансем». 
«Константин Ивановӑн ҫыру кӗнекинчен вӑл сӑвӑллӑ 

юмахсен пысӑк ярӑмне ҫырма пуҫтарӑнни курӑнать, ан-
чах ку жанрпа вӑл урӑх ӗҫлемен» (Я.Ухсай). 

«Нарспи» хыҫҫӑн Иванов тата 7 ҫул пурӑнать, анчах 
та вӗҫлесе пӗтернӗ пӗр произведени те ҫырмасть» (Я.Ух
сай). 

«Е ал ҫырӑвӗсем ҫухалнӑ» (Иванов аппӑшӗн асаилӗ-
вӗнчен). 

1905 ҫул хыҫҫӑн реакци вӑйланнӑ вӑхӑтра чӑвашсем 
хӑйсен литературине аталантарма пултарайман. Ҫамрӑк 
литература калчисем пӗтнине курса тӑрса Иванов питӗ 
хытӑ куляннӑ. 

«Иванов Чӗмпӗрти чӑваш шкулӗнчен кайма пултарай
ман, — тет Ухсай, — мӗншӗн тесен чӑваш литературишӗн 
вал хӑйӗн ҫамрӑк вӑй-халне урӑх ниҫта та пама вырӑн 
тупайман. Вӑл шкултах юлнӑ, йывӑр лару-тӑрура та ҫамрӑк 
чунсене хавхалантарма тӑрӑшнӑ. Шанни тӳрре тухнӑ. 
Чӗмпӗр шкулӗнче вӗреннисем кайран та Константин Ива
нов интеллигенции халӑх умӗнчи тивӗҫӗ пирки чунтан 
каланӑ сӑмахӗсене аса илнӗ, хӗрӳ чӗреллӗ ҫамрӑка хӑй-
семшӗн тӗслӗх тесе хисепленӗ». 

Иванов парӑнасшӑн пулман: чӑвашла ҫырса пичетлен-
ме май ҫук пулсан — Художество академине кӗме хатӗр-
ленмелле, пултарулӑха ӳкерӳре палӑртмалла. Фотографи-
пе те интересленнӗ Иванов. Чӗмпӗр шкулӗнче вал фото
кружок ертсе пынӑ. Вӑл хӑй, Яковлевпа ҫемйи, Чӗмпӗр 
шкулӗ — ҫак ӳкерчӗксене пурне те тенӗ пекех Иванов 
тунӑ. Мӗнле интеллигентлӑ ҫамрӑк пӑхать пирӗн ҫине сӑн 
ӳкерчӗкрен, мӗнле типтерлӗ, килӗшӳллӗ те тӑпӑл-тӑпӑл 
костюмӗ, шурӑ кӗпи тата «лӗпӗшӗ», чыслӑ ҫыннӑн илемлӗ 
аллисем. Пурнӑҫланаймарӗҫ унӑн ӗмӗчӗсем, хӑй шухӑш-
ланин пӗр пӗчӗк пайне тунипех ҫунса кайрӗ вӑл — ҫӳл 
тӳпене вӗҫсе хӑпарнӑ чухне. 

«Хура элчел» — чӑваш халӑхӗн чи лайӑх ывӑлӗсен тра-
гедийӗ. Икӗ вӑйлӑ, пултаруллӑ ҫын тӗл пулаҫҫӗ. Пурнӑҫ 
тути-масине пӗлсе ҫитнӗ Яковлев, унӑн шкулӗ чӑваш 
шкулӗсем валли учительсем вӗрентсе кӑлараҫҫӗ, унта вӗре-
некенсем нумай енлӗ пӗлӳ илеҫҫӗ. Ӗҫе вырнаҫнӑ чух е Раҫ-
ҫейри урӑх вӗренӳ заведенийӗсене кӗнӗ чух Яковлев шку-
лӗнчен вӗренсе тухнисене яланах пысӑк хак параҫҫӗ. 

Тата Иванов — талантлӑ, ҫутӑ чунлӑ максималист, тин 
ҫеҫ пурӑнма пуҫлакан, анчах пуласлӑхра хӑйне мӗн пӳрни-
не пблсе тӑракан ҫамрӑк. Халӑх, ҫӗр, Тӑван ҫӗршыв — акӑ 
мӗн унӑн чӗринче. 

Сетнер пекех вӗри чӗреллӗ поэт акӑ мӗнле ҫырать: 
Пӗртен-пӗрех пуҫӑм пур, 
Вӗри юнлӑ чӗрем пур, 
Ватӑ карчӑк аннем пур, 
Урхамах пек утӑм пур. 

Вбсенчен те хаклӑрах, 
Ч у н ӑ м савни, эсӗ пур, 
Анчах сана та паян 
Туртса илен тӑшман пур. 
Вал тӑшмана пӗтерме 
Икӗ вӑйлӑ аллӑм пур, 
Анчах ӑна пӗтерсен 
У н т а н усал тӗнче пур. 

Ухсайшӑн Иванов пултарулӑхӗ питӗ ҫывӑх. Иванов — 
чӑн чӑваш, пур енӗпе те килӗшӳллӗ, вал — Ухсай идеале. 

«Возлюби ближнего своего, как самого себя», — тесе 
вӗрентет христиан тӗнӗ. 

Кам хӑйӗн нацине хисеплет, вал ытти нацисене те хи-
сеплет. 

«Хура элчеле» ҫырнӑ чух Ухсай вӑтӑр ҫула та ҫитмен-ха. 
Ун хыҫҫӑнах вал «Тутимӗр» трагеди ҫырать. Ку вӑл питӗ 
вӑйлӑ произведени. Тутимӗр — историре пулнӑ ҫын. Сала-
ват Юлаевпа, Пугачевпа ҫывӑх, вӗсемпе юнашар пусмӑр-
ҫӑсене хирӗҫ ҫапӑҫнӑскер пулнӑ. Трагеди эпиграфе — 
Пӗрремӗш Петӗр указӗнчен илни: «Чӑваш ялӗсенче тур-
чӑкасемпе сенӗксем тата тимӗр-тӑмӑр япаласем сутма ча-
рас». «Хусан уесӗнче чӑвашсене сутуҫӑсем тимӗр кӗпе, 
пӑшал, вӑрҫӑра кирлӗ тимӗр япаласем ан сутчӑр тесе асӑр-
хамалла, чӑвашсене тимӗрпе, кӗмӗлпе ӗҫлеттермелле мар» 
(Из указа Петра I Казанскому воеводе Львову от 31 марта 
1697 г. Полное собрание Законов. Ч. II). 

Пурнӑҫӗ тӑршшӗпехЯ.Ухсай К.Иванов кун-ҫулӗпе пул-
тарулӑхӗ ҫинчен шухӑшлать, тӗпчет, вуншар статья 
ҫырать, кӗнеке кӑларать. Акӑ мӗн ҫырса пӗлтерет вӑл 
А.Н.Макаров критика 1955 ҫулхи майӑн 15-мӗшӗнче: «Халӗ 
эпӗ революцичченхи поэт, классик Константин Иванов 
пурнӑҫӗпе пултарулӑхӗ ҫинчен монографи ҫыратӑп. Тема 
питӗ интереслӗ, трагедиллӗ... Кӑҫалхи май уйӑхӗнче ҫак 
гений шайне ҫитекен поэт, тӗлӗнмелле ҫын ҫуралнӑран-
па 65 ҫул тултарать. Кашни кун ӗҫлетӗп, 12 пичет листи 
патнелле пулмалла, ҫурри ытла хатӗр ӗнтӗ, анчах та вар-
ринче тӗпсӗр шӑтӑк — архив материалӗсем те, ҫырусем те 
ҫук... ал ҫырӑвӗсем те, кописем те тупӑнмарӗҫ». 

Литература тӗпчевҫи, библиограф А.К.Тарасенков пат-
не ҫырнӑ ҫырура та Ухсай ҫав йывӑрлӑхсенех пӗлтерет: 
«Константин Иванов пурнӑҫӗпе пултарулӑхӗ ҫинчен мо
нографи ҫыратӑп. Йывӑр, архив материалӗсем те, ҫыру-
сем те ҫук». 

Чӑваш «язычникӗсен» авалхи йӑхӗсем — пантеистсем. 
Ухсай та хӑйне пантеист тесе шутланӑ. «Думы о Земле» 
ярӑмпа вал ҫут ҫанталӑка упрасси пирки 25 ытла статья 
ҫырнӑ: «Трагедия малых рек», «О лесах, водах и заводах», 
«Когда равнодушие становится преступлением», «Слово 
об источнике жизни», «Когда Земля плачет» т.ыт.те. 

Ҫыннӑн Идеале вӑхӑт иртнӗҫемӗн тӗксӗмленмест пул-
сан, ҫав ҫын телейлӗ. 

Иванов ятне чӗртес, ӑна халӑх асӑнче ӗмӗрлӗхе хӑва-
рас тесе Ухсай улӑпла ӗҫ тунӑ. 

Константин Васильевич Иванов — чӑваш поэзийӗн 
классике, чӑваш литература чӗлхине никӗслекенӗ; Яков 
Гаврилович Ухсай — чӑваш халӑх поэчӗ, эпикӑлла анлӑ 
произведенисен авторе. Сӑвӑлла трагедипе роман жанрӗ-
сен аталанӑвӗ те ун ячӗпе ҫыхӑннӑ. Вӑл — К.Ивановӑн пур-
нӑҫӗпе пултарулӑхне тӗпчекенӗ, унӑн традицийӗсене ма-
лалла аталантараканӗ. 

Ҫак икӗ улӑп, вӗсен пултарулӑхӗ — чӑваш илемлӗ ли-
тературин пысӑкран та пысӑк ҫитӗнӗвӗ, чӑваш культурин 
калама ҫук хаклӑ пуянлӑхӗ. 

Ольга Ухсай 


